
Jahresbricht 2018 vo der Trachtegruppe 

Gurzele 
 

 
D Liederkommission u der Vorstand hi z nöiie Trachtegruppe Jahr agfange mit 

Sitzige! 

Der Vorstand het d Houptversammlig vorbereitet u d Liederkommission het i zwo 

Monschtersitzige üses Jahresprogramm i Sache Lieder vorbereitet! 

 
Die erschti Singprob hi mir am 17. Jäner gha u Tanzgruppe isch am 29. Jäner wieder 

gschtartet! 

 
Z`Wuchenänd vom 20.u 21. Januar si üser Tanzfroue uf Lyss ga schnuppere u lehre, 

was i dr Voukstanzwäud Nöis isch usecho u was si de chöi dr Gruppe witergäh.  

 
Am 2. Februar hi mir d Houptversammlig düregführt bir Familie Haldemann im 

Gürbmättli! 

Es isch aus ohni Zwüschefau u zügig über Bühni gange!  

D Annarös Mathys het nach  26 Jahr mithäufe im Vorstand demissioniert! Aus Dank 

für di grossi Arbeit hi mir d Annarös zum Ehremiglied ernennt! 

Aschliessend hets es feins Spaghettibuffet u Salat gä! 

Merci vieu mau der Familie Haldemann für Gaschtfründschaft u das feine Znacht! 

 
Z Frutige isch am 10. u 11. Februar d Veteraneehrig u Delegierteversammlig 

düregführt worde! 

Am Samschtigabe a der Veteraneehrig bi i gehrt worde für 25 Jahr Mitgliedschaft bim 

Jodlerverband! Das isch e schöne Abe gsi! I danke a der Steu no inisch aune ganz 

härzlech wo mi uf Frutige begleitet hi! 

 
Am Sunntig si Käthi, Hanny, Markus, Hanspeter u i a Delegierteversammlig vom 

BKJV o wieder uf Frutige.  

Das isch o gäng e zfriedene Sunntig wo me vieu bekannti Lüt atrifft! 

 

I ds Auters u Pflegeheim z Wattewil si mir am 18. Februar ga singe u tanze! Die aute 

Lüt schetze das gäng sehr aber vom Heim fühlt me sich nid so willkomme! Es het du 

zwar zum Abschluss es feins Apero gäh aber informiert het eigentlich niemer!         

Mir Chörli Lüt hi du nam Mittag no üsem Ehremitglied Werner Ammann zu sim      

90. Geburtstag wöue ga singe uf Bäup is Wohnheim!                                                 

Vorhär si mir u o es paar Tanzlüt is da Glorya ga z Mittag ässe. Es isch fein u 

gmühtlech gsi u si hi bressiert das mir hi möge pcho uf di haubi zwöi z Bäup z si. 

Werner u e ganzi Gruppe Seniore hi früd gha a üsne Lieder! 

Aber süsch het Werner sich nümm so a üs möge bsinne! 

 



Üsi Tanzprob vom 19. Februar hei mir ir Stiftig Uetendorfberg düregeführt. Das isch 

für üs äs sehr bsungrigs Erläbniss gsy. Mir hei dene Lüt dert ä grossi Fröid chönne 

mache u sie hei ou tou mit ghoufe tanze. Die Tanzübig hei mir im Juni ou no mau 

wiederhout. 

 

Z erschte Tanze Mittenand isch am Mänti dr 26. Februar z`Kehrsatz gsy u so hei mir 

üsi Tanzprob grad dert gha. Dert hei 11 Persone vo üsere Gruppe teilgno. A de angere 

Tanze Mittenand isch abwächsligswys immer öper vo üsere Gruppe derbi gsy. 

 

A der Vereinsdelegierte Versammlig het me z Jahresprogramm zämegschteut u 

verschiedeni Aregige witergäh vor auem a Gmeinsverträter. Z B ds Parkplatz 

Problem, der fählend Vorhang im MZG uf der Bühni, z aschaffe vome Veloständer u 

die verheite Fahne!  

 

Am 9. März si mir uf Riggisbärg i Adler ga Chegle! Mir si veiechli e Tschuppele gsi u 

es isch sehr luschtig zue gange! 

 

D Rosmarie u der Markus Schneider hi am 10. März z Chörli verträte a der EJV 

Delegierteversammlig z Freiburg. 

 

Am 16. März hei dr Aschi u Daniela z’Ortschwaben a dr DV vor Trachtevereinigung 

Landesteil Mittelland teilgnoh, um di nöischte Informatione z’vernäh. Z Houptthema 

vo däm Abe ist vorauem z bärnerische Trachtefest gsi wo de im Juni 2019  

z Langnau stattfindet.  

 
Barbara u der Stefan Hänni fiire beidi der 30. Geburtstag! 

Mir vom Chörli si a däm Fescht zum Dessär iglade worde u für es paar Lieder ga z 

singe! Das isch e gmühtleche Namittag gsi! Danke vieu mau Barbara u Stefan. 

 

A d GJV Delegierteversammlig z Bäup si d Christine, der Hans-Jörg u i gange. 

 

Üses Trachte z Morge am 8. April isch wieder e grosse Erfoug gsi! Es isch guet 

ufgange mit däm wo mir hi ikuft gha! 

Danke a dere Steu ganz härzlech für öiie gross Isatz über das ganze Wucheänd! Es 

funktioniert numme we aui häufe! 

 

Scho e Wuche später am 14. April hi mir e Üebigs-Vormittag mit Peter Künzi im KBZ 

z Seftige gha! Das isch gäng interessant u tuet guet mit öper ussestehendem z schaffe 

a üsne Lieder. Mir hi grad di zwü nöiie Lieder dra gno! 

Nach em Kurs si mir fasch aui is Höfli ga z Mittag ässe! 

 
D`Daniela Rohrer, dr Ernst Rohrer u d’Silvia Beyeler hei am 15. April am Bott vo dr 

Bärnische Trachtevereinigung i dr Sporthaue z`Neuenegg teilgno. Die Versammlig 

isch das Jahr zügig verbi gange, so dass mir pünktlech zum z`Mittag hei chönne. 

 



Am Abe vom 27. April si mir Tanzfroue Richtig Rüeggisberg ungerwägs gsi. 

Trachtegruppe Zimmerwald het zum Regionauträffe iglade, wo das Jahr ir Turnhaue 

Rüeggisberg het stattgfunde. 

Z’Nüni hei mir natürlech ou gnosse, so isch es e ganz gmüetleche Abe gsi.  

 
O im Höfli hi mir am 9. Mai e Bett-Vorführig gha vo de Medifit. 

D Firma Medifit het üs 1000.-Fr i Vereinskasse gäh u no es eifachs z Nacht zaut!       

Si hi aber o viu Bettzubehör chönne verchufe. 

 
Das Jahr neu isch dr Casino Abe z Burgdorf ir Markthalle gsy. Neu heisst dä Alass 

nüm feschtliche Tanzabe sondern Bärner Frühligsball. Dä Ball isch am 12. Mai gsy u 

da hei äs paari vor Tanzgruppe teilgno. 

 

Am 9. Juni si dr Aschi u d`Daniela a die schwizerischi DV in Brig. 

 
Vom 15. bis 17. Juni isch Bärner Kantonale Jodlerfescht gsi z Wange a der Aare. 

Teilgno hi dert z Hanny mit em Terzett u Schneiders mit der Auphorngruppe. I 

gratuliere no mau ganz härzlech zu dene super Resultat! 

 

Vor de Ferie am 22. Juni si mir i Gürbebadi uf Mühlethurne ga brätle. Das isch ganz 

es schöns Plätzli dert, aber leider isches usgrächnet denn chaut gsi! Di inzige wo no si 

ga bädle si Hänni’s u Bühlmanns Ching gsi! 

 
Theres Rothacher het üs am 25. Juni i ihres nöiie Dahei z Blumenstein iglade wo mir 

de grad üsi Tanzprob düre gführt hei. Nachem tanze hei mir äs feins Apero u Dessert 

übercho. Merci dir Theres u Fritz härzlech. 

 
Am 31.Ouguscht u 1. Septämber het der Männerchor Sängertag gha. E ganzi Gruppe 

vo Trachtelüt si denn ga häufe z Bankettässe serviere. Das het beschtens klappt u isch 

e gueti Sach weme so de angere Dorfvereine cha häufe! Mir si de vielech o mau froh 

um Hiuf! 

 

Ds zweite Wucheänd im Septämber isch gäng fürs Gürbetaler Jodlerträffe reserviert. 

I däm Jahr isches z Burgistei gsi! 

Bi schönem Wätter hi mir das Zämesi mit de angere Jodler chönne gniesse u üsi zwe 

Vorträg zum beschte gäh! Numme mit em Ässe het nid aus klappt u Portione si für dä 

Pris e chli chlin usgfaue! 

 
Dr Landesteil Mittelland het das Jahr ä sogenannte Flash Mob z`Bern düregführt.     

A vierne verschiedene Standorte ir Stadt hei mir immer zwei Tänz tanzet wo für aui 

öffentlech isch gsy. Das isch ä luschtige u intressante Abe gsy.  Äs het denn ziemli 

grägnet u glych hei mir no rächt viu Zueschauer gha. Dä Alass isch am 13. September 

dürgegführt worde. 

 

 



So u jetz isch das lang vorbereitete Reise Wucheänd für zur Ute u zum Uwe ändlech 

da gsi! Der Jürg Fahrni vo de Roki Reise Heimbärg het üs am Fritigmorge am föifi bir 

Chiuche ufglade. Mit Tracht u Auphorn  u vieu Gepäck si mir aui pünktlech dert  gsi. 

Der Jürg het e super Irichtig gmacht gha das mir üsi Trachte hi chönne ufhäiche! 

Z Bäup hi mir du no di räschtleche vier Persone ufglade u nähr isches uf der 

Outobahn Richtung Dütschland gange. 

I bi schön froh gsi ha i für Aui es Tübeli bache gha oder ha ömu gmeint für aui!!!! I ha 

du gmerkt das i Ruefers nid ha uf d Lischte übertreit u öper zweni gmäudet ha gha! D 

Anja Eckert wo mit üs greiset isch het sofort mit de Eutere Kontakt ufgnoh u so hi mir 

mit Glück no grad z letschte Zimmer chönne nache Buche!  

Die erschti Begrüssig vo Ute u Uwe hets scho ufem letschte Outobahnraschtplatz vor 

der Usfahrt für nach Elgersburg gäh! Nach zwöuf Stung reise si mir bim Hotäu am 

Wald z Elgersburg  ganz härzlech empfange worde. Nach em Nachtässe het d Ute üs 

ihres Thüringerland vorgschteut u o chli vo der Zyt frücher verzeut wo si no zu 

Oschtdütschland hi ghört! Aui hi no es Büchli übercho wo aus beschriebe isch wo me 

söt wüsse über Thüringen. 

 

 
 

Wo mir am Samschtig si zum z Morge cho isch es am Vreni Brönnimann gar nid guet 

gange!!! Es isch zur Duschi use gheit u het starchi Schmärze am Handglänk gha. 

E Maa wo o im Hotäu gwohnt isch, isch bereit gsi mit em Vreni is Spitau z fahre. D 

Therese het se begleitet! Mir si du glich uf üse Usflug gschtartet! D Ute isch mit üs 

cho u der Uwe isch is Spitau gfahre für die zwo Froue ga z ungerstütze. 

Z Vreni het ds Handglänk broche, het aber mit üs chönne witer Reise u ersch i der 

Schwiiz müsse operiert wärde! 

Uf em Vormittagsusflug het üs d Ute e chli vom Thüringerwaud vorgschteut u z 
Lauscha o no e Glasbläserei! Das isch natürlech für üs Froue faszinierend gsi die viele 
schöne Wiehnachtschugle u angere Kunschtwärk!  

Am Namittag isch üse gross Uftritt i der Burgruine vo Liebenstein mit der 

Volkstanzgruppe vo Elgersburg u der Blaskapelle Liebenstein gsi! Das isch idrücklech 

u faszinierend gsi. Mir si o ganz härzlech empfange worde u so richtig verwöhnt! Für 

mi u i hoffe o für öich aui es einmaligs Erläbnis!!!! 

 

 
 

 
 
 

 
 

Am Sunntigmorge si mir du wieder gschtartet gäge Gurzele zue! 

Mir hi gwüsst wie läng das die Reis isch, aber der Jürg Fahrni het üs ohni Stou u 

angerne Zwüschefäu sicher hi gschofiert! O im Car si mir vo der Caroline Fahrni 

verwöhnt worde mit Cafe, Schöggeli, Öpfu, Getränk usw. E so e Reisebegleitig hi mir 

süsch o no nie gha! Danke vieu mau! 

Ute u Uwe ganz härzlech merci vieu mau für dä schön Ufenthaut bi öich z Thüringen! 

Mir wärde das gäng i beschter Erinnerig bhaute u wüsses jetz no meh z schätze we dir 

zu üs chömmet u dä läng Wäg uf öich näht. 

Früd u Lid si haut gäng nach zäme! 

Mis Mueti isch grad am Mäntig nach der Reis gschtorbe. Am 4. Oktober isch z Chörli 

a der Truurfiir z Utzenstorf cho zwöi Lieder singe. D Eltereliebi u Mi Boum!                

Es het üs aui sehr berührt, danke vieu mau! 

 

Ändi Oktober het z Chörli wieder am Ärntedankgottesdienscht chönne singe hie z 

Gurzele. I dämm Jahr isches mit eme Familiegottesdienscht kombiniert worde. Das 

het mit de Vorträg vo de Ching chli abwächslig dri gä! Wie gäng hi mir mit üsne 

Lieder vieu Früüd chönne mache. Aschliessend hets wieder Chürbissuppe u Brot gä, u 

mi het no chli chönne zäme brichte! 

 
Dr Tanzleitersunnti hei Daniela u dr Ernst Rohrer am 4. November z`Lyss bsuecht. 

Sie hei ou a verschiedene kantonale Tanzsunntige teilgno. Mir scheztes sehr, dass sie 

geng di Zyt näh, für nöii Tänz gah z’lehre. Merci viu mau. 

       

Üses Ehremitglied Lydia Fahrni isch i däm Jahr 80. jährig worde. Mir vor 

Tanzgruppe si d Lydia a ihrem Geburtstagsfest am 11. November ga überrasche. Mir 

hei ihre äs paar Tänz vortreit. Nachem Tanze si mir mit Dessert veröhnt worde u ar 

Lydia hei mir ä sehr grossi Freud chönne mache. 

 
U scho si wieder üser Ungerhautigsabe vor der Tür!  

Am 22. Novämber isch Houptprob gsi! 

Es het gwüss rächt guet klappt u mir hi dörfe zuversichtlech si für üser drei Abe!     

24. u 29. Novämber u 1. Dezämber si Datum vo dene drei Ungerhautigsabe. Mir hi 

aui drü mau der Saau vou Bsucher dörfe ha! Es isch aune Gruppe guet gange u het o 

süsch aus beschtens funktioniert! Danke vieu mau de Leiter, der Theatergruppe u 

öich aune füre gross Isatz!!!!! Ganz e bsungere Dank o der Barbara wo d 

Feschtwirtschaft so super mänätscht! 

 

 
 

 
Nach dene stränge Wucheänd hi mir üs chli chönne erhole bis du am 12. Dezämber d 

Seniorewiehnachte isch gsi. 

D Schüler vo der Basisstufe Nord mit der Frou Fasel hi zu Biuder vom 

Adväntskaländer Gsunge, Verzeut u Musig gmacht. 

Der Pfarrer Martin Kaltenrieder het e Gschicht verzeut mit Perspektivewächsu. 

Nach em Nachtässe hi mir o no gsunge u tanzet. 

D Ching hi es Chlousesäckli übercho u d Seniore e Spitzbuebestärn wo Doris 

Bühlmann het bache. 

Es isch e fiirleche Abe gsi u d Seniore si rächt lang blibe höckle u hi brichtet. 

 

Der letscht Alass vom Jahr isch der Autjahrshöck! 

35 Persone hi sich o i däm Jahr bi Künzi’s z Wattewil troffe. 

Mir hi Fondue Chinoise bschteut u für die wo nid so gärn Fleisch hi es Raclette, zum 

Dessär Fruchtsalat. 

Es isch sehr fein gsi u mir hi e gmühtleche Abe gha. I däm Jahr isch nid glatt gsi zum 

hi fahre aber derfür stockdicke Näbu u das ohni Mitulinie!!!! 

 
Im 2018 isch z Chörli 48 mau zämmecho! Dadervo isch d Houptversammlig, z 

Trachte z Morge, Ungerhautigsabede u d Seniorewiehnachte u no 3 Uftritte uswärts 

gsi!  Zusätzlech si no der 30. Geburtstag vor Barbara u Stefan Hänni, diversi Vorträg 

wärend der Reis nach Dütschland u d Abdankigsfiir vom Rösi Fankhauser. 

 
Tanzgruppe isch 41 mau zämmecho, dadervo si 8 Uftritte gsi u o no diversi Uftritte 

wärend der Reis z Dütschland! 

 

Ou i däm Jahr chöi mir ume uf viu schöni Erläbniss  zrugg luege. Äs isch eifach so 

schön wie toll üsi Kameradschaft immer isch. Alli si immer fürenang da. Merci a dere 

Steu ar ganze Gruppe. 

Mir Tanzfroue wete aber ou dir Daniela u dir Ernst ganz, ganz härzlech Merci säge für 

di enormi Gedud wo dir geng für üs ufbringet. Mir fröie üs geng wieder ufe Mäntig 

für ids Tanze törffe zcho. 

 

I wet a dere Steu üser Dirigäntin Hanny Burri u am Tanzleiterpaar Daniela u Ernst 

Rohrer ganz härzlech danke für dä gross Isatz für üsi Trachtegruppe dürs ganze Jahr!  

Mir schätzes sehr das dir lueget, dass mir di rächte Tön u Schritte verwütsche! 

 

O es grosses Merci a Theaterkommission, d Liederkommission u d Rächnigsrevisore! 

Dir näht aui o sehr wichtegi Ufgabe wahr füre Verein! 

 

Aber o öich aune Vereinsmitglieder es Grosses Danke! I schätzes sehr, dass mir aui 

am gliche Charli zieh! 

 
Zletscht es Grosses Merci a mini Vorstandslüt! Es isch schön mit öich zäme z schaffe! 

 

Für z nöiie Vereinsjahr wünsche i öich aune gueti Gsundhit u vieli schöni, gmühtlechi 

u zfriedeni Stunge mit der Trachtegruppe. 

 

    Gurzele im Februar 2019 

    Öii Präsidentin 

    Marianne Reust 
 
 


